
				এই পাতাটির মুদ্রণ সংশোধন করা প্রয়োজন। 
>brbー রবীন্দ্র-রচনাবলী
উদয় । ঠাকুর, তুমি কি ভাবছ বিভা আমার পথের সঙ্গিনী । ওকে আমি ওর শ্বশুরবাড়ি পৌছে দিতে যাচ্ছি।
ধনঞ্জয় । বেশ, বেশ, হরি যেখানে নিয়ে যান সেইখানেই ভালো ! দেখি তিনি কোনখানে পৌঁছিয়ে দেন, আমিও সঙ্গে আছি। কোনো ভয় নেই দিদি, কোনো ভয় নেই। s [ প্রস্থান
বিভা ৷ দাদা, ওই-যে মোহন আসছে। ওর সঙ্গে আমি একটু আলাদা কথা কইতে চাই ।
উদয় । আচ্ছা, আমি একটু সরে যাচ্ছি। [ প্রস্থান
রামমোহনের প্রবেশ
বিভা ৷ মোহন !
রামমোহন। মা, আজ তুমি এলে ?
বিভা ৷ ই মোহন, তুই কি আমায় নিতে এলি।
রামমোহন । না মা, অত ব্যস্ত হোয়ে না, আজ থাক ।
বিভা ৷ কেন মোহন, আজ কেন নয় । &
রামমোহন । আজ দিন ভালো নয় যে মা, আজ দিন ভালো নয় ।
বিভা ৷ ভালো দিন নয় ? তবে আজ এত উৎসবের আয়োজন কেন । বরাবর দেখলুম রাস্তায় আলোর মালা, বাশি বাজছে । আজ বুঝি শুভলগ্ন পড়েছে।
রামমোহন। শুভলগ্ন, মিথ্যা কথা ! সমস্ত ভুল !
বিভা ৷ মোহন, তোর কথা আমি বুঝতে পারছি নে, কী হয়েছে আমাকে সত্যি করে বল। মহারাজ কি রাগ করেছেন ?
রামমোহন । রাগ করেছেন বই-কি।
বিভা। তিনি তো আমাকে ডেকে পাঠিয়েছেন।
রামমোহন। দেরি হয়ে গেছে মা, দেরি হয়ে গেছে । অনেক দেরি হয়ে গেছে। সময় গেলে আর ফেরে না ।
বিভা । কে বললে ফেরে না । আমি তপস্যা করে ফেরাব, আমি জীবন মন দিয়ে ফেরাব । মোহন, এখনই তুই আমাকে নিয়ে যা । দেরি যদি হয়ে থাকে, আর এক মুহূর্ত দেরি করব না।
রামমোহন । যুবরাজ কোথায় গেছেন ?
বিভা ৷ তিনি এখনই আসবেন ।

